
KIRISH

EKOLOGIK QONUNCHILIKNI TAKOMILLASHTIRISH VA 
“YASHIL” TARAQQIYOT BORASIDAGI PARLAMENT NAZORATI

Xamzayev Abdushukur Xudoykulovich
O‘zbekiston Respublikasi Oliy Majlisi Qonunchilik palatasidagi 
O‘zbekiston ekologik partiyasi fraksiyasining rahbari 

Hurmatli konferensiya ishtirokchilari!

Xonimlar va janoblar!
Jahonda kechayotgan iqlim o‘zgarishi, biologik xilma-xillikning qisqarishi, suv resurslari tanqisligi, yerlarning 

degradatsiyasi va atrof-muhit ifloslanishi kabi ekologik tahdidlar barcha davlatlar oldida umumiy vazifalarni qo‘ymoqda. 
Bu esa ekologik xavfsizlikni ta’minlash, tabiiy resurslardan oqilona foydalanish hamda barqaror rivojlanishning huquqiy 
asoslarini mustahkamlashni davlat siyosatining ustuvor yo‘nalishlaridan biri sifatida belgilashni taqozo etmoqda.

“Yashil” taraqqiyotni ta’minlash zamon talablariga javob beradigan qonunchilik bazasini shakllantirish, uni muntazam 
takomillashtirib borish hamda qabul qilingan qonunlar ijrosi ustidan samarali parlament nazoratini ta’minlash bilan 
chambarchas bog‘liqdir.

Muhim ijtimoiy, iqtisodiy va siyosiy ahamiyatga ega bo‘lgan ekologik munosabatlarni huquqiy tartibga solishga 
qaratilgan ekologik qonunchilik samaradorligini oshirish muhim omil hisoblanadi.

So‘nggi yillarda Yangi O‘zbekistonda atrof-muhitni muhofaza qilish, ekologik xavfsizlikni ta’minlash va “yashil” iqtisodiyot 
tamoyillarini hayotga keng joriy etishga qaratilgan keng ko‘lamli islohotlar amalga oshirilmoqda. Mazkur islohotlarning 
huquqiy poydevorini mustahkamlash hamda ularning ijrosini ta’minlashda parlamentning o‘rni va mas’uliyati tobora ortib 
bormoqda.

Ekologik xavfsizlikni ta’minlash va “yashil” taraqqiyotga erishish har qanday davlatning puxta o‘ylangan huquqiy 
siyosatiga bevosita bog‘liqdir. Shu nuqtai nazardan, so‘nggi yillarda Yangi O‘zbekistonda ekologik sohadagi qonunchilikni 
xalqaro standartlar asosida takomillashtirishga qaratilgan tizimli islohotlar amalga oshirilmoqda.

Eng avvalo, 2023-yilda xalqimizning xohish-istaklari asosida qabul qilingan O‘zbekiston Respublikasining yangi 
tahrirdagi Konstitutsiyasi muqaddimasidagi «mamlakatimizning bebaho tabiiy boyliklarini ko‘paytirishga, hozirgi va kelajak 
avlodlar uchun asrab-avaylashga hamda atrof-muhit musaffoligini saqlashga astoydil ahd qilib...» degan jumlalar ham bu 
borada mamlakatimiz o‘zining aniq va mustahkam pozitsiyasiga ega ekanini anglatadi. Bundan tashqari, Bosh Qomusimizda 
ijtimoiy, iqtisodiy huquqlar qatori «ekologik huquq» tushunchasi kiritildi.

Xususan, fuqarolarning qulay atrof-muhitga bo‘lgan huquqi, tabiiy boyliklarni asrab-avaylash hamda kelgusi avlodlar 
manfaatlarini ta’minlash davlatning ustuvor vazifalaridan biri sifatida belgilandi.

Keyingi yillarda o‘rmonlardan foydalanish, yaylovlarni muhofaza qilish, qayta tiklanuvchi energiya manbalarini 
rivojlantirish, ekologik audit, gidrometeorologiya, organik mahsulotlar ishlab chiqarish, ichimlik suvi ta’minoti hamda suv 
resurslarini boshqarish sohalarida qabul qilingan qonunlar mazkur yo‘nalishda yaxlit huquqiy tizimni shakllantirishga xizmat 
qildi.

So‘nggi yillarda mamlakatimizda ekologik qonunchilikni takomillashtirishda quyidagi yo‘nalishlar ustuvorlik kasb etdi:
birinchidan, atrof tabiiy muhitni muhofaza qilish va ekologik xavfsizlikni ta’minlash;
ikkinchidan, iqlim o‘zgarishi oqibatlarini yumshatish va oldini olish, “yashil” iqtisodiyotni rivojlantirish;
uchinchidan, yerdan foydalanish va muhofaza qilish;
to‘rtinchidan, yer osti boyliklaridan foydalanish va muhofaza qilish;
beshinchidan, suvdan foydalanish va muhofaza qilish;
oltinchidan, o‘simlik dunyosidan foydalanish va muhofaza qilish;
yettinchidan, hayvonot dunyosini muhofaza qilish va undan foydalanish;
sakkizinchidan, atmosfera havosini muhofaza qilish qonunchiligi;
to‘qqizinchidan, gidrometeorologiya sohasi.

Hurmatli konferensiya ishtirokchilari!
2016–2025-yillarning o‘zida ekologiya va atrof-muhitni muhofaza qilish sohasida 30 ga yaqin qonun qabul qilinib, ular 

ekologik munosabatlarni huquqiy tartibga solishning zamonaviy tizimini yaratish uchun poydevor bo‘ldi.
Jumladan, “Hayvonot dunyosini muhofaza qilish va undan foydalanish to‘g‘risida”, “O‘simlik dunyosini muhofaza qilish 

va undan foydalanish to‘g‘risida”, “O‘rmon to‘g‘risida”, “Qayta tiklanuvchi energiya manbalari to‘g‘risida”, “Ekologik audit 
to‘g‘risida”, “Gidrometeorologiya faoliyati to‘g‘risida”, “Organik mahsulotlar to‘g‘risida”, “Tuproqni muhofaza qilish va uning 
unumdorligini oshirish to‘g‘risida”, “Ekologik ekspertiza, atrof-muhitga ta’sirni baholash va strategik ekologik baholash 
to‘g‘risida”, “Issiqxona gazlarining chiqarilishini cheklash to‘g‘risida”gi yaxlit va yangi tahrirdagi qonunlar hamda Suv 
kodeksining qabul qilinishi mamlakatimizda ekologik siyosatning huquqiy asoslarini yangi bosqichga olib chiqdi.

Mazkur qonunlar nafaqat tabiiy resurslarni muhofaza qilishning huquqiy mexanizmlarini takomillashtirdi, balki iqlim 
o‘zgarishiga moslashish, “yashil” iqtisodiyotni rivojlantirish, qayta tiklanuvchi energiya manbalarini keng joriy etish, 
biologik xilma-xillikni asrash hamda ekologik xavfsizlikni ta’minlashga qaratilgan davlat siyosatining huquqiy poydevorini 
mustahkamladi.

Bugungi kunda ekologik qonunchilikning asosiy vazifasi faqat tabiatni muhofaza qilish bilan cheklanmaydi. U investitsiya 
siyosatini shakllantirish, resurslardan samarali foydalanish, “yashil” texnologiyalarni rag‘batlantirish, iqlim o‘zgarishi 
oqibatlariga moslashish hamda aholining munosib hayot sifatini ta’minlashning muhim huquqiy omiliga aylanmoqda.

Mamlakatimiz xalqaro huquqning teng huquqli subyekti sifatida bir qator xalqaro hujjatlarga qo‘shildi.
Xususan:
Qonunchilik palatasi majlislarida hukumat a’zolarining Qonunchilik palatasi deputatlari savollariga javoblarini eshitish 

— “Hukumat soati”;
davlat organlari rahbarlarining o‘z faoliyati masalalari yuzasidan axborotini eshitish;
Qonunchilik palatasi tomonidan davlat organlarining mansabdor shaxslariga qonunlar va davlat dasturlarining ijrosi 

masalalari yuzasidan parlament so‘rovi yuborish;
Qonunchilik palatasining tegishli qo‘mitasi tomonidan davlat organlari rahbarlarining axborotini eshitish;
qonun hujjatlarining ijrosi holatini va huquqni qo‘llash amaliyotini tegishli qo‘mita tomonidan o‘rganish hamda qonunosti 

hujjatlarining qabul qilinishi yuzasidan monitoringni amalga oshirish;
deputatlik so‘rovlari yuborish va boshqa shakllarda amalga oshirilmoqda.
O‘zbekiston Ekologik partiyasi fraksiyasi va uning deputatlari ham mazkur jarayonlarda faol ishtirok etmoqda.
2025-yil davomida Ekologik partiya fraksiyasi tashabbusi bilan ekologik masalalar yuzasidan 2 marotaba hukumat 

a’zolarining axboroti eshitildi va davlat organlarining mansabdor shaxslariga 3 marotaba parlament so‘rovi yuborildi.
Shu bilan birga, fraksiya yig‘ilishlarida sohadagi qonunlar va davlat dasturlarining ijrosi yuzasidan 13 marotaba tegishli 

mansabdor shaxslarning axborotlari eshitildi.

Hurmatli anjuman ishtirokchilari!
Fraksiyamiz Qonunchilik palatasi deputatlari bilan hamkorlikda kelgusida ekologiya va atrof-muhitni muhofaza qilish 

sohasidagi qonunlarni tizimlashtirish, qonunlarda huquqiy tartibga solish mexanizmlarini aniq belgilashga qaratilgan qonun 
loyihalari ustida ish olib bormoqda.

Jumladan:
ekologik qonunchilikni tizimlashtirish va kodifikatsiyalashga qaratilgan O‘zbekiston Respublikasi Ekologiya kodeksini 

maromiga yetkazish;
“Hayvonlarni shafqatsiz munosabatdan himoya qilish to‘g‘risida”gi qonun loyihasini;
“Atmosfera havosini muhofaza qilish to‘g‘risida”gi qonun loyihasini yangi tahrirda;
“Muhofaza etiladigan tabiiy hududlar to‘g‘risida”gi qonun loyihasini yangi tahrirda;
“Chiqindilar to‘g‘risida”gi qonun loyihasini yangi tahrirda;
“Atrof-muhit monitoringi to‘g‘risida”gi yangi qonun loyihasini ishlab chiqish oldimizda turgan ustuvor vazifalar 

hisoblanadi.

Hurmatli konferensiya ishtirokchilari!
Xulosa o‘rnida aytishimiz mumkinki, Yangi O‘zbekistonda ekologik qonunchilikni takomillashtirish va “yashil” taraqqiyotni 

ta’minlash jarayonida parlament nafaqat qonun qabul qiluvchi oliy vakillik organi, balki qabul qilingan qonunlarning hayotga 
to‘liq va samarali tatbiq etilishi ustidan ta’sirchan nazoratni amalga oshiruvchi muhim konstitutsiyaviy institut sifatida ham 
alohida o‘rin tutadi.

Ishonchim komilki, mazkur xalqaro konferensiya doirasida bildiriladigan ilmiy yondashuvlar, amaliy takliflar va ilg‘or 
tajribalar ekologik qonunchilikni yanada takomillashtirish, o‘zaro tajriba almashish hamda barqaror va “yashil” taraqqiyot 
maqsadlariga erishish yo‘lida muhim muhokama maydoni bo‘lib xizmat qiladi.

E’tiboringiz uchun rahmat!

EKOLOGIK BARQARORLIK — YANGI 
O‘ZBEKISTON TARAQQIYOTINING 
MUSTAHKAM POYDEVORI
G‘afforov X. L. 
O‘zbekiston Respublikasi Oliy Majlisi 
Qonunchilik palatasining Ekologiya va 
atrof-muhitni muhofaza qilish masalalari qo‘mitasi raisi

Annotatsiya. Mazkur tezisda O‘zbekistonda ekologik barqarorlikni ta’minlash, atrof-muhitni muhofaza 
qilish va «yashil iqtisodiyot»ga o‘tish yo‘nalishida amalga oshirilayotgan huquqiy, institutsional va tashkiliy 
islohotlar tahlil qilingan. Unda ekologik xavfsizlikni mustahkamlashga qaratilgan qonunlar, Prezident farmon 
va qarorlari, xalqaro konvensiyalar hamda davlat dasturlarining mazmuni yoritilgan. Shuningdek, Orolbo‘yi 
hududidagi ekologik holatni yaxshilash, qayta tiklanuvchi energetikani rivojlantirish, chiqindilarni boshqarish, suv 
resurslaridan oqilona foydalanish, yashil hududlarni kengaytirish, biologik xilma-xillikni saqlash va atmosfera 
havosi monitoringini takomillashtirish bo‘yicha erishilgan natijalar ko‘rib chiqilgan. O‘zbekistonning ekologik 
diplomatiya, xalqaro ekologik moliyalashtirish va barqaror rivojlanish tashabbuslaridagi ishtirokiga alohida 
e’tibor qaratilgan. Tezisda ekologik siyosatning aholi salomatligi, turmush sifati va kelajak avlodlar manfaatlarini 
ta’minlashdagi ahamiyati asoslab berilgan.

Kalit so‘zlar: ekologik barqarorlik, ekologik xavfsizlik, yashil iqtisodiyot, atrof-muhitni muhofaza qilish, 
ekologik qonunchilik, iqlim o‘zgarishi, ekologik diplomatiya, Orolbo‘yi, qayta tiklanuvchi energiya, suv resurslari, 
chiqindilarni boshqarish, biologik xilma-xillik, yashil hududlar, ekologik monitoring, barqaror rivojlanish.

Abstract. This thesis analyzes the legal, institutional, and organizational reforms being implemented 
in Uzbekistan to ensure environmental sustainability, protect the environment, and facilitate the transition 
to a green economy. It examines the content of laws, presidential decrees and resolutions, international 
conventions, and state programs aimed at strengthening environmental security. The thesis also considers 
the results achieved in improving the environmental situation in the Aral Sea region, developing renewable 
energy, managing waste, ensuring the rational use of water resources, expanding green areas, conserving 
biodiversity, and improving atmospheric air monitoring. Particular attention is paid to Uzbekistan’s participation 
in environmental diplomacy, international environmental financing, and sustainable development initiatives. 
The importance of environmental policy in protecting public health, improving quality of life, and safeguarding 
the interests of future generations is substantiated.

Keywords: environmental sustainability, environmental security, green economy, environmental protection, 
environmental legislation, climate change, environmental diplomacy, Aral Sea region, renewable energy, water 
resources, waste management, biodiversity, green areas, environmental monitoring, sustainable development.

Аннотация. В данном тезисе проанализированы правовые, институциональные и организационные 
реформы, реализуемые в Узбекистане в целях обеспечения экологической устойчивости, охраны 
окружающей среды и перехода к «зелёной» экономике. Раскрыто содержание законов, указов и 
постановлений Президента, международных конвенций и государственных программ, направленных 
на укрепление экологической безопасности. Рассмотрены результаты, достигнутые в улучшении 
экологической обстановки в регионе Приаралья, развитии возобновляемой энергетики, управлении 
отходами, рациональном использовании водных ресурсов, расширении зелёных территорий, сохранении 
биологического разнообразия и совершенствовании мониторинга атмосферного воздуха. Особое 
внимание уделено участию Узбекистана в экологической дипломатии, международном экологическом 
финансировании и инициативах в области устойчивого развития. Обосновано значение экологической 
политики в обеспечении здоровья населения, повышении качества жизни и защите интересов будущих 
поколений.

Ключевые слова: экологическая устойчивость, экологическая безопасность, зелёная экономика, 
охрана окружающей среды, экологическое законодательство, изменение климата, экологическая 
дипломатия, Приаралье, возобновляемая энергетика, водные ресурсы, управление отходами, 
биологическое разнообразие, зелёные территории, экологический мониторинг, устойчивое развитие.

K I R I S H
Mustaqillik mamlakatning siyosiy-huquqiy suverenitetini, xalqning erkin va farovon hayot qurishga bo‘lgan 

intilishini hamda milliy taraqqiyot yo‘lini ifodalaydi.
2026-yilda O‘zbekiston Respublikasi davlat mustaqilligining 35 yilligi munosabati bilan mamlakat 

hududlarida turli ma’naviy-ma’rifiy va ilmiy-amaliy tadbirlar tashkil etilmoqda. «Yagona Vatan, yagona xalq 
bo‘lib, yangi hayot va kelajak yaratamiz!» g‘oyasi ostida o‘tkazilayotgan ushbu tadbirlar mustaqillik yillarida 
erishilgan natijalarni sarhisob qilish hamda mamlakatning istiqboldagi rivojlanish yo‘nalishlarini belgilash 
imkonini beradi.

Mustaqillik yillarida amalga oshirilgan islohotlar natijasida mamlakat hayotining boshqa sohalari qatori 
ekologiya va atrof-muhitni muhofaza qilish tizimi ham izchil rivojlandi. Hozirgi vaqtda ekologik xavfsizlik 
masalasi faqat tabiatni muhofaza qilish doirasida emas, balki inson salomatligi, aholi farovonligi, iqtisodiy 
o‘sish, investitsiyaviy jozibadorlik va mamlakatning xalqaro raqobatbardoshligiga ta’sir ko‘rsatuvchi strategik 
yo‘nalish sifatida qaralmoqda.

O‘zbekistonda amalga oshirilayotgan islohotlarda inson manfaatlarini ta’minlashga ustuvor ahamiyat 
berilmoqda. Inson uchun munosib turmush sharoitini sog‘lom va xavfsiz atrof-muhitsiz tasavvur etib 
bo‘lmaydi. Shu sababli ekologik xavfsizlikni ta’minlash, tabiiy resurslardan oqilona foydalanish, iqlim o‘zgarishi 
oqibatlarini yumshatish hamda tabiiy muhitni kelajak avlodlar uchun asrab-avaylash davlat siyosatining muhim 
yo‘nalishlaridan biriga aylandi.

O‘zbekiston Respublikasi Konstitutsiyasining 49-moddasida har kimning qulay atrof-muhitga va uning holati 
to‘g‘risidagi ishonchli axborotga ega bo‘lish huquqi mustahkamlangan. Shuningdek, davlatning atrof-muhitni 
yaxshilash, tiklash va muhofaza qilish, ekologik muvozanatni saqlash, Orolbo‘yi mintaqasining ekologik tizimini 
muhofaza qilish va tiklash yuzasidan choralar ko‘rishi belgilangan [1]. 2025-yilning mamlakatda «Atrof-muhitni 
asrash va “yashil” iqtisodiyot yili» deb belgilanishi ham ekologik masalalarning davlat dasturlari darajasida 
ustuvor yo‘nalish sifatida qaralayotganini ko‘rsatadi [14].

Amalga oshirilayotgan islohotlarning umumiy maqsadi inson uchun qulay hayot muhitini yaratish, tabiat 
va jamiyat o‘rtasidagi muvozanatni ta’minlash hamda kelajak avlodlarga ekologik barqaror muhitni meros 
qilib qoldirishdan iborat. Bu jarayonda ekologik barqarorlik mamlakat taraqqiyotining muhim mezonlaridan biri 
sifatida namoyon bo‘lmoqda.

O‘zbekistonda amalga oshirilayotgan islohotlarning muhim xususiyatlaridan biri ularning huquqiy asoslarga 
tayanishidir. Ekologiya va atrof-muhitni muhofaza qilish sohasida ham qonunchilik bazasini takomillashtirish, 
institutsional mexanizmlarni rivojlantirish hamda davlat va jamoatchilik nazoratini kuchaytirish choralari izchil 
amalga oshirilmoqda.

So‘nggi yillarda qabul qilingan qonunlar, Prezident farmon va qarorlari hamda sohadagi institutsional 
o‘zgarishlar ekologik siyosatning huquqiy va tashkiliy asoslarini mustahkamladi. Natijada ekologik xavfsizlik 
faqat vakolatli davlat organlarining vazifasi sifatida emas, balki davlat, jamiyat, tadbirkorlik subyektlari va 
fuqarolarning umumiy mas’uliyatini talab qiladigan yo‘nalish sifatida qaralmoqda.

Xususan, «Qayta tiklanuvchi energiya manbalaridan foydalanish to‘g‘risida»gi, «Atom energiyasidan 
tinchlik maqsadlarida foydalanish to‘g‘risida»gi, «Ekologik audit to‘g‘risida»gi, «Gidrometeorologiya faoliyati 
to‘g‘risida»gi, «Organik mahsulotlar to‘g‘risida»gi, «Tuproqni muhofaza qilish va uning unumdorligini oshirish 
to‘g‘risida»gi hamda «Ichimlik suvi ta’minoti va oqova suvlarni chiqarib yuborish to‘g‘risida»gi qonunlar sohaning 
huquqiy asoslarini takomillashtirishga xizmat qildi [2–8].

2025-yilda ekologiya sohasiga oid qonunchilikni rivojlantirish bo‘yicha bir qator muhim hujjatlar qabul qilindi. 
Jumladan, ekologik ekspertiza, atrof-muhitga ta’sirni baholash va strategik ekologik baholashning huquqiy 
mexanizmlari yangilandi [9]. O‘zbekiston Respublikasining Orxus konvensiyasiga qo‘shilishi to‘g‘risidagi qonun 
qabul qilindi [10; 17], issiqxona gazlari chiqarilishini cheklash sohasidagi munosabatlar alohida qonun bilan 
tartibga solindi [11] hamda O‘zbekiston Respublikasining Suv kodeksi qabul qilindi [12]. Mazkur hujjatlar 
ekologik boshqaruv, jamoatchilik ishtiroki, iqlim siyosati va suv resurslaridan foydalanishning huquqiy asoslarini 
kengaytirdi.

Qonunchilikni rivojlantirish bilan bir qatorda, qabul qilingan hujjatlarning amalda samarali ijro etilishini 
ta’minlash masalasiga ham e’tibor qaratilmoqda. Shu maqsadda ekologik qonunchilikka rioya etilishi 
ustidan nazorat, huquqbuzarliklarning oldini olish va aniqlangan kamchiliklarni bartaraf etish mexanizmlari 
takomillashtirilmoqda.

Sohadagi institutsional islohotlar doirasida O‘zbekiston Respublikasi Ekologiya va iqlim o‘zgarishi milliy 
qo‘mitasi faoliyati tashkil etildi. Qo‘mita tizimida Davlat ekologik nazorat inspeksiyasi — Ekopolitsiyaning 
faoliyat yuritishi belgilandi [16]. Mazkur tuzilmalar ekologik nazoratni muvofiqlashtirish, tabiiy resurslardan 
oqilona foydalanishni ta’minlash va ekologik qonunchilik talablarining bajarilishini nazorat qilishga 
yo‘naltirilgan.

Davlat ekologik siyosati nazorat tadbirlari bilan cheklanmaydi. Uning muhim yo‘nalishlari tabiatni muhofaza 
qilish madaniyatini shakllantirish, ekologik qonunchilikka rioya etish darajasini oshirish hamda fuqarolarning 
atrof-muhit holati uchun mas’uliyatini kuchaytirishni ham qamrab oladi.

Ekologik siyosatning yana bir muhim yo‘nalishi raqamli texnologiyalarni joriy etishdir. Atmosfera havosi, 
suv resurslari, chiqindilar va biologik xilma-xillik holati bo‘yicha monitoring tizimlarining elektron platformalarga 
o‘tkazilishi, geoaxborot texnologiyalari va sun’iy yo‘ldosh ma’lumotlaridan foydalanish ekologik boshqaruv 
samaradorligini oshirish imkonini bermoqda.

Raqamlashtirish ekologik ma’lumotlarning ochiqligi va ulardan foydalanish imkoniyatlarini kengaytirishga 
ham xizmat qiladi. Ekologik axborotdan foydalanish imkoniyatining oshishi jamoatchilik nazoratini rivojlantirish 
hamda davlat organlari va jamiyat o‘rtasidagi hamkorlikni mustahkamlash uchun qo‘shimcha sharoit yaratadi.

O‘zbekistonning tashqi siyosatida ekologik diplomatiya va xalqaro ekologik hamkorlikning ahamiyati ortib 
bormoqda. Mamlakat mintaqaviy va global ekologik muammolarni muhokama qilish, iqlim o‘zgarishi oqibatlarini 
yumshatish, biologik xilma-xillikni saqlash va barqaror rivojlanish masalalari bo‘yicha xalqaro tashabbuslarda 
ishtirok etmoqda.

O‘zbekiston atrof-muhitni muhofaza qilish sohasidagi qator xalqaro konvensiyalarga qo‘shilgan. Xususan, 
2025-yil 11-martda O‘zbekiston Respublikasining Orxus konvensiyasiga qo‘shilishi to‘g‘risidagi O‘RQ-1045-son 
Qonun qabul qilindi [10; 17]. Ushbu hujjat ekologik axborotdan foydalanish, ekologik ahamiyatga ega qarorlarni 
qabul qilishda jamoatchilik ishtiroki va odil sudlovdan foydalanish imkoniyatlarini rivojlantirish uchun xalqaro-
huquqiy asos yaratdi.

Xalqaro majburiyatlarning bajarilishi iqtisodiy hamkorlik imkoniyatlariga ham ta’sir ko‘rsatadi. Yevropa 
Ittifoqining GSP+ maxsus preferensiyalar tizimi doirasida O‘zbekiston 27 ta asosiy xalqaro konvensiyani 
samarali amalga oshirish majburiyatini olgan. Mazkur tizim GSP bilan qamrab olingan tarif liniyalarining uchdan 
ikki qismi bo‘yicha bojlarni bekor qilish orqali O‘zbekiston mahsulotlarining Yevropa Ittifoqi bozoriga kirish 
imkoniyatlarini kengaytiradi [27].

O‘zbekiston tashabbusi asosida Birlashgan Millatlar Tashkiloti Bosh Assambleyasida ekologiya va barqaror 
rivojlanish masalalariga oid qator rezolyutsiyalar qabul qilingan. Mazkur hujjatlar Orolbo‘yi muammolari, 
Markaziy Osiyoda ekologik hamkorlik hamda o‘rmonzorlashtirish va o‘rmonlarni tiklash masalalarini xalqaro 
kun tartibiga olib chiqishga xizmat qilmoqda.

Ular orasida «Orolbo‘yi mintaqasini ekologik innovatsiyalar va texnologiyalar hududi deb e’lon qilish 
to‘g‘risida»gi rezolyutsiya [21], «Markaziy Osiyo global ekologik tahdidlar qarshisida: barqaror rivojlanish va 
farovonlik yo‘lida mintaqaviy birdamlikni mustahkamlash» rezolyutsiyasi [22] hamda «Birlashgan Millatlar 
Tashkilotining barqaror o‘rmon boshqaruviga muvofiq o‘rmonzorlashtirish va o‘rmonlarni tiklash bo‘yicha 2027–
2036-yillar o‘n yilligi» rezolyutsiyasi [23] alohida o‘rin tutadi.

Keyingi yillarda Samarqand shahri ekologik va iqlim masalalari bo‘yicha xalqaro muloqot maydonlaridan 
biriga aylandi. 2025-yil 4–5-aprel kunlari shaharda Markaziy Osiyoda iqlim o‘zgarishi, yashil iqtisodiyot, suv 
resurslari va biologik xilma-xillik masalalariga bag‘ishlangan Samarqand iqlim forumi o‘tkazildi [28].

Birinchi «ECO EXPO Central Asia» xalqaro ekologik texnologiyalar ko‘rgazmasi 2025-yil 19–21-iyun 
kunlari Toshkent shahrida tashkil etildi [29].

2025-yil 30-oktabrdan 13-noyabrgacha Samarqand shahrida YUNESKO Bosh konferensiyasining 
43-sessiyasi o‘tkazildi. Sessiya yakunida YUNESKO Bosh konferensiyasi O‘zbekiston xalqi va hukumatiga 
tadbirni tashkil etgani uchun minnatdorlik bildiruvchi rezolyutsiyani qabul qildi [25].

2025-yil 24-noyabrdan 5-dekabrgacha Samarqand shahrida Yo‘qolib ketish xavfi ostidagi yovvoyi fauna 
va flora turlari bilan xalqaro savdo qilish to‘g‘risidagi konvensiya — CITES Tomonlari konferensiyasining 
20-sessiyasi o‘tkazildi [19; 26]. Mazkur tadbir xalqaro savdoning noyob hayvonot va o‘simlik turlariga ta’sirini 
tartibga solish masalalarini muhokama qilish imkonini berdi.

Samarqandning xalqaro ekologik tadbirlar o‘tkaziladigan markaz sifatidagi o‘rni 2026-yil 30-maydan 
6-iyungacha bo‘lib o‘tgan Global ekologik fondning VIII Assambleyasi doirasida yanada kengaydi. Tadbirlar 
dasturiga GEF Kengashining 71-yig‘ilishi, yuqori darajadagi davra suhbatlari, ikki va ko‘p tomonlama 
uchrashuvlar hamda «ECO EXPO Central Asia 2026» xalqaro ko‘rgazmasi kiritildi [24; 30].

GEF hamkorligi 186 ta a’zo mamlakatni birlashtiradi. Samarqanddagi tadbirlar yakunlari bo‘yicha e’lon 
qilingan rasmiy ma’lumotlarga ko‘ra, «ECO EXPO Central Asia 2026» doirasida 80 million AQSh dollari 
miqdoridagi grant mablag‘lari va 520 million AQSh dollaridan ortiq «yashil» investitsiya majburiyatlari jalb 
qilindi. Shuningdek, qayta tiklanuvchi energetika, suv resurslarini boshqarish va chiqindilarni qayta ishlash kabi 
yo‘nalishlarda qariyb 300 ta kelishuv imzolandi [30].

Global ekologik fondning VIII Assambleyasida O‘zbekistonning GEFga donor mamlakat sifatida qo‘shilishi 
e’lon qilindi [24]. Ushbu qaror mamlakatning xalqaro ekologik moliyalashtirish tizimidagi ishtirokini kengaytirish 
va global ekologik loyihalarni moliyaviy qo‘llab-quvvatlashda ishtirok etish imkoniyatini yaratadi.

Orolbo‘yini rivojlantirishga oid yondashuv ham ekologik inqiroz oqibatlarini yumshatish bilan bir qatorda 
hududda barqaror rivojlanish, «yashil» iqtisodiyot, ekoturizm va innovatsion loyihalarni amalga oshirish 
masalalarini qamrab olmoqda. Mazkur yo‘nalish hududning ekologik holatini yaxshilash, aholi turmush sharoitini 
qo‘llab-quvvatlash va yangi iqtisodiy imkoniyatlarni shakllantirishga qaratilgan.

Amaliy natijalar ham muhim ahamiyatga ega. Rasmiy ma’lumotlarga ko‘ra, 2018–2025-yillarda Orol 
dengizining qurigan tubida 2 million gektar maydonda himoya o‘rmonzorlari — «yashil qoplamalar» barpo etildi. 
2025-yilda Orolbo‘yi mintaqasida jami 150,7 ming gektar maydonda yashil hududlar tashkil etildi. Shundan 
145,2 ming gektari Orol dengizining qurigan tubi va unga tutash hududlarga, jumladan, 90,5 ming gektari 
Mo‘ynoq tumaniga to‘g‘ri keladi [31].

Mazkur ko‘rsatkichlar O‘zbekistonda amalga oshirilayotgan ekologik siyosat milliy ekologik muammolarni 
hal etish bilan birga, mintaqaviy barqarorlikni ta’minlashga ham yo‘naltirilganini ko‘rsatadi. Mamlakatning 
xalqaro ekologik tashabbuslarda ishtirok etishi, tegishli forum va konferensiyalarga mezbonlik qilishi ekologik 
hamkorlikni kengaytirishga xizmat qilmoqda.

O‘zbekistonda ekologik siyosat iqtisodiy rivojlanish jarayonlari bilan o‘zaro bog‘liq holda amalga 
oshirilmoqda. Atrof-muhitni muhofaza qilish, tabiiy resurslardan oqilona foydalanish va aholi uchun sog‘lom 
hayot muhitini yaratish vazifalari mamlakatning uzoq muddatli rivojlanish yo‘nalishlariga integratsiya qilingan. 
Shu munosabat bilan «yashil iqtisodiyot»ga o‘tish davlat siyosatining ustuvor yo‘nalishlaridan biri sifatida 
belgilangan [13; 14].

Qabul qilingan strategik hujjatlarda energiya samaradorligini oshirish, qayta tiklanuvchi energiya 
manbalaridan foydalanishni kengaytirish, resurs tejovchi texnologiyalarni joriy etish va issiqxona gazlari 
tashlamalarini kamaytirish bo‘yicha maqsadli ko‘rsatkichlar belgilangan [2; 11; 13; 14].

Energetika sohasida amalga oshirilgan loyihalar natijasida quyosh va shamol energetikasining mamlakat 
elektr energetikasi tizimidagi o‘rni ortib bormoqda. Ushbu jarayon qayta tiklanuvchi energiya manbalarini 
an’anaviy generatsiya quvvatlari bilan uyg‘unlashtirish hamda energiya ta’minotining barqarorligini oshirish 
imkonini bermoqda.

2025-yil yakuni holatiga ko‘ra, mamlakatda umumiy quvvati 3930 megavatt bo‘lgan 15 ta quyosh va 1652 
megavatt bo‘lgan 5 ta shamol elektr stansiyasi faoliyat yuritgan. Quyosh va shamol elektr stansiyalarining 
jami o‘rnatilgan quvvati 5,6 gigavattga yaqinlashgan. 2025-yilda mamlakatda 86,7 milliard kilovatt-soat 
elektr energiyasi ishlab chiqarilib, bu ko‘rsatkich 2024-yilga nisbatan 6 foizga oshgan. Shundan 16,8 milliard 
kilovatt-soat elektr energiyasi qayta tiklanuvchi manbalar — quyosh, shamol va gidroelektr stansiyalari 
hissasiga to‘g‘ri kelgan. Faqat quyosh va shamol elektr stansiyalarida ishlab chiqarilgan energiya hajmi 10,5 
milliard kilovatt-soatni tashkil etib, bir yil davomida 2,1 baravarga oshgan. Natijada 3,2 milliard kub metr 
tabiiy gazni tejash va atmosferaga 4,7 million tonna zararli tashlanma chiqarilishining oldini olish imkoniyati 
yaratilgan [32].

2030-yilga qadar elektr energiyasini saqlash tizimlarining umumiy quvvatini 4,5 gigavattga yetkazish 
rejalashtirilgan [33]. Shuningdek, yangilangan milliy iqlim majburiyatlarida 2030-yilga kelib qayta tiklanuvchi 
energiya manbalarining elektr energetikasidagi ulushini 54 foizga yetkazish maqsadi belgilangan [34].

Dekarbonizatsiya yo‘nalishida O‘zbekiston Parij bitimi doirasidagi Milliy miqyosda belgilangan hissasini 
yangiladi [18; 34]. Yangilangan NDC 3.0 hujjatiga muvofiq, 2035-yilga qadar yalpi ichki mahsulot birligiga 
to‘g‘ri keladigan issiqxona gazlari tashlamalari intensivligini 2010-yilgi darajaga nisbatan 50 foizga kamaytirish 
maqsadi belgilangan. Mazkur ko‘rsatkich avvalgi, 2030-yilga qadar 35 foizga kamaytirish majburiyatiga nisbatan 
kengaytirilgan maqsad hisoblanadi [34].

«Yashil iqtisodiyot»ga o‘tishda sanoat va chiqindilarni boshqarish sohasi ham muhim o‘rin egallaydi. 
Maishiy chiqindilar hosil bo‘lishini kamaytirish, ularni saralash va qayta ishlash darajasini oshirish, shuningdek, 
ikkilamchi resurslardan samarali foydalanish bo‘yicha tashkiliy va iqtisodiy mexanizmlar takomillashtirilmoqda.

O‘zbekiston Respublikasi Prezidentining 2025-yil 24-martdagi PF-56-son Farmonida mavjud qattiq 
maishiy chiqindi poligonlarini 2030-yilga qadar 50 foizga qisqartirish, yangidan hosil bo‘layotgan chiqindilarni 
imkon qadar qayta ishlash yoki termik utilizatsiya qilish hamda sohaga sirkulyar iqtisodiyot amaliyotini joriy 
etish belgilangan [15]. Shuningdek, «nol chiqindi» tamoyili asosida chiqindilarni qayta ishlash, ulardan muqobil 
energiya va boshqa mahsulotlar ishlab chiqarishga ixtisoslashgan ekosanoat zonalarini tashkil etish nazarda 
tutilgan [15].

Sanitar tozalash sohasida xususiy sektor ishtiroki ham kengayib bormoqda. Rasmiy axborotga ko‘ra, 
2025-yil 1-dekabr holatiga xususiy sheriklar tomonidan 386,5 milliard so‘mlik investitsiyalar hisobidan maxsus 
texnika, chiqindi konteynerlari, saralash va qayta ishlash uskunalari xarid qilingan hamda chiqindi yig‘ish 
shoxobchalari tashkil etilgan [36].

Ekologik loyihalarni amalga oshirishda «yashil» moliyalashtirish mexanizmlarining ahamiyati ham ortib 
bormoqda. Xalqaro moliya institutlari, ekologik jamg‘armalar va xususiy investorlar bilan hamkorlik ekologik va 
iqlim loyihalarini moliyalashtirish manbalarini diversifikatsiya qilish imkonini bermoqda.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 53

2026-yil, 12-avgust. 
№ 4-maxsus son.

«Yashil iqtisodiyot»ga o‘tishning yakuniy maqsadi aholi uchun sog‘lom va xavfsiz yashash muhitini 
shakllantirishdan iborat. Havo sifatini yaxshilash, barqaror energiya ta’minotini rivojlantirish, ishlab chiqarishning 
ekologik xavfsizligini oshirish, chiqindilar miqdorini kamaytirish va tabiiy resurslardan oqilona foydalanish aholi 
turmush sifatiga bevosita ta’sir ko‘rsatadi.

O‘zbekistonda suv resurslarini boshqarish masalasi qishloq xo‘jaligi va melioratsiya sohasi bilan 
cheklanmay, oziq-ovqat xavfsizligi, ekologik barqarorlik va iqtisodiy rivojlanish bilan bog‘liq kompleks yo‘nalish 
sifatida qaralmoqda. Iqlim o‘zgarishi va suv resurslariga bo‘lgan talabning ortishi suvdan oqilona hamda 
tejamkor foydalanishni talab etmoqda.

2025-yil 30-iyulda O‘zbekiston Respublikasining Suv kodeksi qabul qilindi [12]. Kodeksning 122-moddasida 
sanitariya va ekologik maqsadlarda suv chiqarishning huquqiy tartibi belgilangan. Unga ko‘ra, bunday suv 
chiqarish suv sifatining belgilangan normativlariga rioya etilishi, suvdan foydalanish uchun qulay sharoitlar 
yaratilishi, shuningdek, suvli-botqoq yerlar, ko‘llar va sohilbo‘yi zonalarining ekologik tizimlari saqlanishini 
ta’minlashga yo‘naltiriladi [12].

Sanitariya va ekologik maqsadlarda suv chiqarish hajmi yilning suvlilik darajasi, suv xo‘jaligi balanslari 
va suvdan foydalanish rejalari doirasida belgilanadi. Mazkur norma suv resurslarini boshqarishda iqtisodiy va 
ijtimoiy ehtiyojlar bilan bir qatorda ekotizimlarning suvga bo‘lgan ehtiyojlarini ham hisobga olish uchun huquqiy 
asos yaratadi [12].

Suv tanqisligi xavfini kamaytirish va suvdan foydalanish samaradorligini oshirish bo‘yicha amalga 
oshirilayotgan chora-tadbirlar ham muayyan natijalarni bermoqda. O‘zbekiston Respublikasi Suv xo‘jaligi 
vazirligining 2025-yil yakunlariga oid hisobotiga ko‘ra, 887 ming gektar maydonda suv tejovchi texnologiyalar 
joriy etilgan. Jumladan, 104 ming gektarda tomchilatib sug‘orish, 31 ming gektarda yomg‘irlatib sug‘orish va 14 
ming gektarda diskret sug‘orish texnologiyalari qo‘llangan. Shuningdek, 614 ming gektar qishloq xo‘jaligi ekin 
maydoni lazerli uskunalar yordamida tekislangan [35].

Aholini sifatli ichimlik suvi bilan ta’minlash ijtimoiy siyosatning muhim yo‘nalishlaridan biridir. Inson 
salomatligi, turmush sifati va hududlarning barqaror rivojlanishi ichimlik suvi ta’minoti hamda oqova suv 
infratuzilmasining holatiga bevosita bog‘liq.

Rasmiy ma’lumotlarga ko‘ra, so‘nggi yillarda ichimlik va oqova suv tizimini rivojlantirishga jalb qilingan 
investitsiyalar hajmi o‘n baravar oshib, 2,7 milliard AQSh dollariga yetgan. Natijada 7,7 million aholi ilk bor 
markazlashgan ichimlik suvi bilan ta’minlangan, 11 million aholining suv ta’minoti yaxshilangan va 1,1 million 
kishi kanalizatsiya tizimiga ulangan. Shu davrda 39 ming kilometr ichimlik suvi va 3,2 ming kilometr oqova suv 
tarmoqlari qurilgan yoki rekonstruksiya qilingan. Bundan tashqari, 3,4 mingta ichimlik suvi inshooti hamda 295 
ta oqova suv inshooti va nasos stansiyasi barpo etilgan yoki yangilangan. Markazlashgan ichimlik suvi bilan 
ta’minlanganlik darajasi 2017-yildagi 63 foizdan qariyb 83 foizga oshgan [37].

«O‘zbekiston — 2030» strategiyasining yangilangan tahririda 2030-yilga qadar ichimlik suvi xizmatlaridan 
doimiy foydalanish imkoniyatiga ega aholi ulushini 90 foizga yetkazish belgilangan [13]. Mazkur maqsad aholi 
salomatligini muhofaza qilish, hududlarning sanitariya holatini yaxshilash va ekologik xavfsizlikni ta’minlashga 
qaratilgan uzoq muddatli siyosatning muhim yo‘nalishlaridan biridir.

Ekologik islohotlarning samaradorligi, eng avvalo, ularning aholi turmush sifati, salomatligi va yashash 
muhitiga ko‘rsatayotgan amaliy ta’siri bilan baholanadi. Shu nuqtayi nazardan, amalga oshirilayotgan ekologik 
loyihalar atrof-muhit holatini yaxshilash va tabiiy resurslardan barqaror foydalanishga yo‘naltirilmoqda.

2025-yilda «Yashil makon» umummilliy loyihasi doirasida respublika bo‘yicha jami 266 million tup daraxt va 
buta ko‘chati ekildi. Jumladan, bahor mavsumida 137 million tup, kuz mavsumida esa 129 million tup ko‘chat 
o‘tqazildi [38].

Yashil fondni raqamlashtirish doirasida 605 ming tup daraxt uchun elektron pasport shakllantirilib, ular 
yagona monitoring platformasiga kiritildi [39]. Elektron pasportlarda daraxtlarning turi, joylashuvi va holatiga 
oid ma’lumotlarning qayd etilishi ko‘kalamzorlashtirish tadbirlarini monitoring qilish imkoniyatlarini kengaytiradi.

2025-yil davomida «Mening bog‘im» loyihasi doirasida 155 ta tuman va shaharda «yashil bog‘lar» 
hamda «yashil jamoat parklari»ni barpo etish bo‘yicha yakuniy ishlar amalga oshirildi. Shuningdek, respublika 
hududlarida jami 475 kilometr uzunlikdagi «Soyali sayr ko‘chalari» va 378 kilometr uzunlikdagi «Sog‘lomlashtirish 
yo‘laklari» tashkil etildi [38].

2026-yil 1-aprel kuni Toshkent shahrida Milliy dendrologiya bog‘ini barpo etish ishlari boshlandi. Bog‘ning 
dastlabki 5 gektar maydonida manzarali daraxt va buta ko‘chatlari ekildi [40]. Mazkur loyiha ko‘kalamzorlashtirishni 
ilmiy yondashuvlar bilan uyg‘unlashtirish, mahalliy sharoitga mos o‘simlik turlarini o‘rganish va yashil hududlarni 
kengaytirishga xizmat qiladi.

Muhofaza etiladigan tabiiy hududlar tarmog‘ini kengaytirish bo‘yicha ham muayyan natijalarga erishildi. 
Rasmiy ma’lumotlarga ko‘ra, 2017-yilgacha bunday hududlar mamlakat maydonining 4,5 foizini tashkil etgan 
bo‘lsa, 2025-yil boshiga kelib ularning umumiy maydoni 6,326 million gektarga, ya’ni mamlakat hududining 
14,09 foiziga yetgan [41].

Biologik xilma-xillikni saqlash doirasida noyob hayvon turlarining tabiiy populyatsiyasini tiklash bo‘yicha 
tadbirlar davom ettirilmoqda. Jumladan, 2026-yil 26-iyunda Orolbo‘yi hududida 672 ta yo‘rg‘a tuvaloq tabiiy 
yashash muhitiga qo‘yib yuborildi [42]. Bunday tadbirlar noyob qush turlarini muhofaza qilish va ularning tabiiy 
areallarini tiklashga ko‘maklashadi.

Shuningdek, yovvoyi holda o‘suvchi dorivor va texnik o‘simliklarni yig‘ish, tayyorlash hamda ularning tabiiy 
zaxiralaridan oqilona foydalanish tartibi takomillashtirildi. Belgilangan tartibga ko‘ra, bunday o‘simliklardan 
maxsus foydalanish tegishli kvota va ruxsatnoma asosida amalga oshiriladi [43].

Atmosfera havosini muhofaza qilish sohasida avtomatlashtirilgan monitoring tizimini kengaytirish choralari 
ko‘rilmoqda. Vazirlar Mahkamasining 2024-yil 25-noyabrdagi 783-son qarori bilan respublika hududlarida 
atmosfera havosining fon ifloslanishini kuzatishga mo‘ljallangan 347 ta kichik avtomatlashtirilgan stansiyani 
o‘rnatish manzilli ro‘yxati tasdiqlandi [44]. Mazkur stansiyalar ma’lumotlarini davlat ekologik monitoringining 
yagona geoaxborot bazasiga integratsiya qilish nazarda tutilgan.

Sanoat korxonalarining atrof-muhitga ta’sirini kamaytirish yo‘nalishida ham texnik tadbirlar amalga 
oshirilmoqda. 2025-yilning birinchi yarmida atrof-muhitga ta’sir ko‘rsatuvchi 44 ta sanoat korxonasida 47 ta 
chang-gaz tozalash uskunasi modernizatsiya qilindi, 2 ta korxonada esa yangi yuqori samarali tozalash uskunasi 
o‘rnatildi. Shuningdek, 18 ta korxonada lokal oqova suvlarni tozalash inshootlari qurildi yoki rekonstruksiya 
qilindi [45].

Ekologik toza transport vositalaridan foydalanishni rag‘batlantirish ham ekologik siyosatning muhim 
yo‘nalishlaridan biridir. O‘zbekiston Respublikasi Prezidentining 2022-yil 19-dekabrdagi PQ-443-son qarorida 
mamlakatda ishlab chiqarilgan elektromobil va gibrid avtomobillarni xarid qilish uchun ajratiladigan kreditlar 
bo‘yicha foiz xarajatlarining bir qismini Davlat budjeti hisobidan kompensatsiya qilish mexanizmi belgilangan 
[46]. Mazkur mexanizm elektr transport vositalaridan foydalanishni iqtisodiy jihatdan qo‘llab-quvvatlashga 
qaratilgan.

2026-yil 22-iyulda Toshkent viloyatining O‘rta Chirchiq tumanida Toshkent–Samarqand yo‘nalishidagi 
pulli muqobil avtomobil yo‘li qurilishi boshlandi. Loyiha xalqaro sifat, xavfsizlik va ekologik standartlar asosida 
amalga oshirilishi hamda 2030-yilda foydalanishga topshirilishi rejalashtirilgan [47].

X U L O S A  V A  T A K L I F L A R
Qabul qilinayotgan normativ-huquqiy hujjatlar, amalga oshirilayotgan davlat dasturlari va ekologik loyihalar 

fuqarolarning qulay atrof-muhitda yashash huquqini ta’minlash, tabiiy resurslardan oqilona foydalanish va 
kelajak avlodlar uchun barqaror ekologik muhitni shakllantirishga qaratilgan [1].

Mustaqillik yillarida ekologik xavfsizlik va «yashil iqtisodiyot» masalalari mamlakatning uzoq muddatli 
rivojlanish yo‘nalishlari bilan uyg‘unlashtirildi. Amalga oshirilayotgan ishlar O‘zbekistonning BMT Barqaror 
rivojlanish maqsadlarini ro‘yobga chiqarishdagi ishtiroki hamda milliy ekologik siyosatning izchil rivojlanayotganini 
ko‘rsatadi [20].

«Yagona Vatan, yagona xalq bo‘lib, yangi hayot va kelajak yaratamiz!» g‘oyasi doirasida ekologik 
barqarorlikni ta’minlashga qaratilgan chora-tadbirlar ham muhim o‘rin egallaydi. Ekologik qonunchilikni 
takomillashtirish, yashil hududlarni kengaytirish va tabiiy resurslarni muhofaza qilish mamlakatning bugungi 
rivojlanishi hamda kelajak avlodlar farovonligini ta’minlashga xizmat qiladi.

